
1. Athugasemdir Bílgreinasambandsins (BGS).

1.1 Athugasemdir við 3. gr. frumvarpsins.

Á grundvelli sanngirnisjónarmiða gerir BGS athugasemdir við mörk 0% vörugjalds, óskar eftir því að 
bæði þau og álagningarprósenta verði hækkuð.

Rétt er að taka fram að markmið 3. gr. frumvarpsins er einvörðungu að koma í veg fyrir að ósamræmi 
skapist við álagningu skatta og gjalda á ökutæki. Efni frumvarpsgreinarinnar er þannig ekki ætlað að 
hafa áhrif á tekjur ríkissjóðs, m.ö.o. á frumvarpsgreinin að skila sömu niðurstöðu og áður þegar að 
skatttekjum kemur. Verður það að teljast eðlilegt annars vegar í ljósi þess að í frumvarpinu er kveðið 
á um veigamikla kerfisbreytingu þegar að álagningu vörugjalds á ökutæki kemur og hins vegar þar 
sem gefið hefur verið til kynna á þingmálaskrá ríkisstjórnarinnar að frekari tillagna m.a. um 
breytingar á álagningu vörugjalds sé að vænta á vorþingi.

Samanburð tillagna BGS og frumvarpsins má sjá á eftirfarandi mynd:

Samanburður 3. gr. og tillögu BGS

Tillögur 3. gr. frumvarpsins eru settar fram á myndinni með heillum línum en tillögur BGS með 
brotalínum. Eins og sjá má gera tillögur BGS ráð fyrir að álagning vörugjalds hefjist ofar á 
losunarkvarðanum (x-ás/lárétta ásnum) en hækkunarferillinn verði nokkru brattari en gert er ráð fyrir 
í frumvarpinu. Tillagan gerir ráð fyrir því að kaupendur ökutækja njóti lægra vörugjalds en lagt er 
upp með í frumvarpinu og ávinningurinn verði meiri í prósentustigum eftir því sem skráð 
koltvísýringslosun er lægri.

Í 3. gr. frumvarpsins er gert ráð fyrir að kaupendur ökutækja sem losa á bilinu 75-80 g/km beri 
vörugjald sem nemur frá 0,37% af tollverði ökutækis (75 g/km NEDC) til 2,22% vörugjalds (80 g/km 
NEDC) og verður það að teljast nokkuð lágt. Kaupendur ökutækja á þessu losunarbili hafa hins vegar 
ekki þurft að greiða vörugjald hingað til og í tillögu BGS felst að svo verði áfram.

Hafa ber í huga að árið 2017 höfðu aðeins 523 nýskráð ökutæki skráða koltvísýringslosun á bilinu 
75-80 g/km (NEDC) eða sem nemur nálega 2% af nýskráningum það ár.

Í frumvarpsgreininni er gert ráð fyrir að kaupendur ökutækja sem hafa 81-100 g/km skráða losun beri 
stighækkandi 2,6-9,6% vörugjald. Hingað til hafa kaupendur slíkra ökutækja borið 10% vörugjald 
óháð því hvar á bilinu losunin lendir. Munurinn á vörugjaldi ökutækis sem hefur skráða 100 g/km 
losun er verður því um 0,4 prósentustig, kaupanda ökutækis í hag. Tillaga BGS gerir hins vegar ráð 
fyrir mun meiri ábata fyrir kaupandann, þ.e. að vörugjald af ökutæki með 100 g/km skráða losun 
verði aðeins 7,6% og mismunurinn verði 2,4 prósentustig.

Ljóst er að tillaga BGS skilar ávinningi til kaupenda nýrra ökutækja. Ávinningurinn verður hins vegar 
á kostnað ríkissjóðs enda felur tillagan t.d. ekki í sér að breytingarnar verði fjármagnaðar með 
hækkun vörugjalds á ökutæki sem losa mikið. Ráðuneytið lagði mat á áhrif tillögunnar á skatttekjur 
árið 2019. Við matið var byggt á samsetningu flota nýskráðra ökutækja árið 2017. Niðurstaðan er sú 
að skatttekjur munu lækka um sem nemur um 600 millj. kr. árið 2019 ef tillaga BGS verður að 
veruleika.

Í ljósi framlagningar frumvarpsins stendur nú yfir vinna við forritun nýs álagningarkerfis vörugjalds á 
ökutæki. Sú vinna er vel á veg komin. Ekki liggur fyrir mat á viðbótarumfangi ef til þess kæmi að 
Alþingi gerði tillögu BGS að sinni. Hins vegar verður ekki hjá því litið að einhver hætta er á að slík 
aðgerð mundi valda töfum sem takast þyrfti á við með einhverri frestun á gildistöku 3. gr. 
frumvarpsins.

Rétt er einnig að hafa í huga að tillaga BGS snýr aðeins að 3. gr. frumvarpsins en vegna samhengis 
ákvæða frumvarpsins mun hún óhjákvæmilega kalla á að fleiri frumvarpsgreinar yrðu yfirfarnar.

Iljósi framangreinds getur ráðuneytið ekki mælt meðþví að tillaga BGS verði að veruleika.

1.2 Athugasemd við umfjöllun um tilefni og nauðsyn lagasetningar í greinargerð frumvarpsins.

Í umsögn BGS er þess getið að ökutækjaframleiðendur hafi staðfest að frá og með árinu 2021 muni 
þeim verða gert skylt að gefa aðeins upp upplýsingar um koltvísýringslosun ökutækja í 
samræmingarvottorði ökutækis miðað við mat sem byggir á samræmdu prófunaraðferðinni (WLTP). 
Bendir BGS því efnislega á að það sé rangt sem kemur fram í greinargerð frumvarpsins að 
framangreind skylda verði virk á árinu 2020.

Ráðuneytið telur að athugasemd BGS geti staðist og gerir ekki athugasemdir við rökstuðning 
sambandsins.

Rétt er að taka fram að tilvist staðreyndarvillunnar hefur í engu áhrif á markmið og efni frumvarpsins. 
Gera má ráð fyrir því að eftir árið 2020 verði áfram fluttar inn eldri bifreiðar sem aðeins hafa skráða 
losun samkvæmt evrópsku aksturslotunni (NEDC) og einnig bifreiðar sem hafa skráðar 
losunarupplýsingar bæði samkvæmt evrópsku aksturslotunni (NEDC) og samræmdu 
prófunaraðferðinni (WLTP). Kerfisbreytingunni sem lögð er til í frumvarpinu er ætlaður varanlegur 
gildistími og með henni er tekist á við öll tilviki sem fyrirsjáanlegt er að komi upp. Í því samhengi 
skiptir ekki máli hvenær nýjar bifreiðar hafa aðeins skráða losun samkvæmt samræmdu



prófunaraðferðinni (WLTP).

2. Athugasemdir tollstjóra.

2.1 Athugasemd við a-lið 2. gr. frumvarpsins.

Í a-lið 2. gr. frumvarpsins er lagt til að golfbifreiðar sem eingöngu eru knúnar rafhreyfli verði 
undanþegnar vörugjaldi. Vörugjald á bifreiðarnar nemur 30% um þessar mundir. Tillagan er rökstudd 
með vísan til þeirrar gagnrýni sem fyrirkomulagið hefur orðið fyrir og stefnu stjórnvalda í 
orkuskiptum og loftslagsmálum. Í umsögn tollstjóra er vakin athygli á því að rafknúin ökutæki til 
vöruflutninga falli ekki undir tillöguna, s.s. sendibifreiðar og grindarbifreiðar.

Í þessu sambandi er rétt að taka fram að á bls. 20 í skýrslu starfshóps um endurskoðun skattlagningar 
ökutækja og eldsneytis, Skattar á ökutæki og eldsneyti 2020-2025, er að finna svohljóðandi tillögu: 
„Öflun allra ökutækja sem eingöngu eru knúin rafmagni, vetni, sólarorku, þrýstilofti eða öðrum 
vélbúnaði sem ekki losar koltvísýring við notkun verði undanþegin vörugjaldi.“ Samkvæmt 
þingmálaskrá 149. löggjafarþings er gert ráð fyrir því að í mars 2019 muni ráðherra leggja fram 
lagafrumvarp um í samræmi við skýrslu starfshópsins. Rétt er að taka fram að eðli golfbifreiða og not 
þeirra eru önnur en þeirra atvinnutækja sem tollstjóri vísar til í umsögn sinni. Þá er innflutningur 
golfbifreiða jafnan takmarkaður. Þó að stefnumörkun stjórnvalda þegar kemur að orkuskiptum og 
loftslagsmálum nái ekki síður til atvinnutækjanna en golfbifreiða krefst það nokkuð meiri 
undirbúnings að undanskilja rafknúin atvinnutæki vörugjöldum.

Að mati ráðuneytisins á ábending tollstjóra fullan rétt á sér en eigi síður væri rétt að láta bíða 
vorsins að fjalla um vörugjaldsundanþágur fyrir atvinnutæki sem knúin eru rafhreyfli.

Telji nefndin ekki við hæfi að kveða að sinni á um slíka undanþágu fyrir rafknúnar golfbifreiðar gerir 
ráðuneytið ekki athugasemd við slíka ráðstöfun.

2.2 Athugasemd við b-lið 2. gr. frumvarpsins.

Í b-lið 2. gr. frumvarpsins er lögð til breyting á skilgreiningu sendibifreiða sem bera fast 13% 
vörugjald. Tilgangur breytingarinnar er að kveðið verði með nánari hætti en nú er á um að einungis 
sendibifreiðar sem nýttar eru í atvinnuskyni beri 13% vörugjald.

Samhengis vegna er rétt að taka upp gildandi skilgreiningu:

Sendibifreiðar sem aðallega eru ætlaðar til vöruflutninga undir 5 tonn að leyfðri heildarþyngd, 
með sambyggt stýrishús og flutningsrými og án farþegasæta í farmrými. (Undirstrikun 
ráðuneytisins)

Verði tillaga frumvarpsins samþykkt mun skilgreiningin orðast svo:

Sendibifreiðar með sambyggt stýrishús og flutningsrými, eftir atvikum búnar farþegasætum eða 
sætisfestingum fyrir allt að tvo farþega auk ökumanns í stýrishúsi en engum slíkum í farmrými og 
flutningsrými, sem aðallega eru ætlaðar til vöruflutninga og eru undir 5 tonnum að leyfðri 
heildarþyngd. (Undirstrikun ráðuneytisins)

Tollstjóri leggur til að orðið „aðallega“ verði fellt brott úr skilgreiningunni og vísar til þess að það 
horfi til samræmis við orðalag tollskrár.

Ráðuneytið telur tillögu tollstjóra góðra gjalda verða og hún sé til þess fallin að draga enn frekar 
úr þeim vafa sem ríkt hefur um merkingu sendibifreiðaskilgreiningarinnar.

2.3 Athugasemdir við 3. gr. frumvarpsins (er verður 5. gr. laganna).

2.3.1 Við 6. mgr.

Málsgreinin er svohljóðandi:

Komi í ljós að skilyrði sem sett eru í 3. mgr. hafi ekki verið uppfyllt við álagningu vörugjalds 
samkvæmt grein þessari varðar það því að kaupandinn, hvort sem er einstaklingur eða lögaðili, 
missir rétt til að njóta ívilnunar vörugjalds samkvæmt grein þessari í þrjú ár frá síðasta broti.



Skilyrði 3. mgr., sem vísað er til í 6. mgr., eru eftirfarandi:

Aðeins er heimilt að leggja vörugjald á bifreiðar samkvæmt þessari grein að eftirfarandi 
skilyrðum uppfylltum:

a. Kaupandi leigubifreiðar hefur atvinnuleyfi til leiguaksturs fólksbifreiða samkvæmt 
ákvæðum laga um leigubifreiðar og hefur akstur hennar að aðalatvinnu.

b. Ökukennari sem kaupir bifreið til ökukennslu hefur hlotið löggildingu sem ökukennari skv.
56. gr. umferðarlaga, nr. 50/1987, og hefur akstur hennar að aðalatvinnu.

c. Kaupandi bifreiðar til ökukennslu er ökuskóli með gilt starfsleyfi samkvæmt reglugerð sem 
sett er á grundvelli 56. gr. umferðarlaga, nr. 50/1987.

d. Kaupandi sérútbúinnar bifreiðar til fólksflutninga hefur leyfi til reksturs sérútbúinna 
bifreiða skv. 9. gr. laga um farþegaflutninga og farmflutninga á landi, nr. 28/2017.

Í umsögn tollstjóra er lagt til að vísun til skilyrða verði víðtækari en gert er í frumvarpsgreininni, þ.e. 
í stað þess að vísa til framangreindra skilyrða 3. mgr. missi kaupendur ökutækja rétt til ívilnunar 
samkvæmt 5. gr. laganna ef þeir brjóta gegn einhverju þeirra skilyrða sem sett eru fram í 5. gr. í heild 
sinni. Fyrir tillögunni eru þau rök færð að varnaðaráhrif ákvæðisins nái með þeim hætti yfir fleiri 
atriði en eingöngu tilskilin leyfi og löggildingar, t.d. rétta notkun og skráningu ökutækjanna.

Ráðuneytið vekur athygli á að þær breytingar sem lagðar eru til í frumvarpinu á ákvæðum 5. gr. laga 
nr. 29/1993 snúa annars vegar að kerfisbreytingu álagningar vörugjalds og hins vegar hagsmunum 
ríkissjóðs í þeim tilvikum þegar ívilnanir eru veittar frá meginreglum um vörugjald á ökutæki. Ekki 
stóð því til að veikja viðurlög skv. 5. gr. laganna.

Í  framangreindu ljósi telur ráðuneytið eðlilegt að fallast á tillögu tollstjóra.

2.3.2 Við 7. mgr.

A. Innheimta viðbótarvörugjalds.

Tollstjóri bendir á að skv. 1. málsl. 7. mgr. 3. gr. sé gert ráð fyrir að tollstjóri innheimti svokallað 
viðbótarvörugjald ásamt álagi þegar brotið er gegn tilteknum skilyrðum vörugjaldaívilnunar 
greinarinnar. Þá vekur tollstjóri athygli á að lagafrumvarp hafi undanfarið sætt almennu samráði á 
samráðsgátt stjórnvalda, Ísland.is, þar sem lagt sé til að innheimtumenn ríkissjóðs annist innheimtu 
vörugjalds í stað tollstjóra. Í því ljósi leggur tollstjóri til að innheimta viðbótargjaldsins verði í 
höndum innheimtumanna en ekki tollstjóra.

Í tengslum við framangreint telur ráðuneytið að það væri heppilegra ef kveðið væri á um skyldu til 
innheimtu viðbótarvörugjalds í stað heimildar.

Ráðuneytið tekur undir tillögu tollstjóra og leggur til að í  stað orðanna "tollstjóra heimilt að " í  7. 
efnismgr. 3. gr. frumvarpsins komi: innheimtumanni ríkissjóðs skylt að.

B. Lögveð.

Tollstjóri bendir á að skv. 2. málsl. 7. mgr. 3. gr. sé kveðið á um að kröfu um viðbótarvörugjald fylgi 
lögveð ríkissjóðs í hlutaðeigandi bifreið í tvö ár frá gjalddaga. Tollstjóri telur annars vegar ekki 
nauðsynlegt að skilgreina tveggja ára gildistíma lögveðsins og hins vegar að skýrt verði að vera 
kveðið á um að gildistími lögveðsins hefjist á gjalddaga viðbótargjaldsins.

Að lokum bendir tollstjóri á að hvorki sé að finna sjálfstæða heimild fyrir beitingu vaxta né fullnustu 
aðflutningsgjalda vegna viðbótarvörugjalds. Telur tollstjóri rétt að annað hvort verði sérstökum 
heimildum fyrir beitingu dráttarvaxta eða fullnustu viðbótarvörugjalds eða vísa beinlínis til 125. og 
127. gr. tollalaga.

Samkvæmt 1. mgr. 27. gr. laga nr. 29/1993 gilda ákvæði tollalaga, nr. 88/2005, m.a. að því leyti sem 
eigi er kveðið á um veð vegna vörugjalds af ökutækjum í fyrrnefndu lögunum. Ákvæði þetta 
endurspeglast í 194. gr. tollalaga þar sem m.a. segir að ákvæði þeirra gildi um lögveð eftir því sem 
við getur átt um aðflutningsgjöld og útflutningsgjöld sem ákveðin eru samkvæmt öðrum lögum.



Samkvæmt 1. mgr. 127. gr. tollalaga hvílir ábyrgð á greiðslu aðflutningsgjalda, þ.m.t. vörugjalds, á 
innflytjanda vöru en aðflutningsgjöld eru tollur og aðrir skattar og gjöld sem greiða ber við 
tollmeðferð vöru við inn- eða útflutning. Samkvæmt 1. mgr. 128. gr. laganna eru aðflutningsgjöld, 
ásamt dráttarvöxtum og kostnaði, tryggð með lögveði í innfluttri vöru. Lögveðsrétturinn er óháður 
grandleysi eigenda og sérstaklega er tekið fram að hann haldist þrátt fyrir að eigendaskipti verði á 
vörunni. Ef vörugjald er rangt ákvarðað við tollafgreiðslu endurákvarðar tollstjóri gjaldið samkvæmt 
ákvæðum 111.-113. gr. tollalaga. Af því leiðir að hafi vörugjald af ökutæki verið ákvarðað ranglega 
við innflutning nýtur íslenska ríkið lögveðs í ökutækinu fyrir réttum gjöldum og getur t.d. farið fram á 
nauðungarsölu til þess að tryggja hagsmuni sína. Lögveðsrétturinn sem kveðið er á um í 7. mgr. 3. gr. 
frumvarpsins kemur þessum lögveðsrétti til viðbótar en honum er ætlað að standa til tryggingar kröfu 
á hendur skráðum eiganda ökutækisins um viðbótarvörugjald. Af samhengi ákvæða 1. og 2. málsl. 7. 
gr. 3. gr. frumvarpsins á að vera ljóst að lögveði skv. 2. málsliðnum er ætlað að ná til 
viðbótarvörugjaldsins, samanber orðin „tollstjóra [er] heimilt að innheimta af skráðum eiganda 
[bifreiðarinnar] fullt vörugjald skv. 3. gr. [...] að viðbættu 50% álagi. Kröfunni fylgir lögveð [...]“. 
Þannig er kveðið á um kröfuna, fullt vörugjald auk álags, í 1. málsl. og lögveð fyrir henni í 2. málsl. Í 
athugasemdum við 3. gr. frumvarpsins er tekið fram að „Lagt [sé] til að ríkissjóði verði tryggt lögveð 
í ökutækjunum í tvö ár frá gjalddaga í kjölfar endurupptöku álagningar vörugjalds.“ Þannig er gert 
ráð fyrir sérstökum gjalddaga kröfu um viðbótarvörugjald og lögveðið gildi í tvö ár frá honum. 
Lagaheimild til innheimtu viðbótarvörugjaldsins er því trygg, lögveð fyrir gjaldinu til staðar, ljóst að 
gert sé ráð fyrir að gjaldið hafi gjalddaga og gildistími lögveðsins hefjist á gjalddaganum.

Það er áhorfsefni hvort rétt sé að lengja gildistíma lögveðs skv. 2. málsl. 7. mgr. 3. gr. Sá munur er á 
lögveði vegna vörugjalds og viðbótarvörugjalds að telja má nokkrar líkur á að skráður eigandi 
bifreiðar sem notið hefur ívilnunar skv. 5. gr. laga nr. 29/1993 selji hana frá sér að nokkrum tíma 
liðnum og hún því komist í hendur grandlauss kaupanda. Þar sem um fólksbifreiðar er að ræða getur 
verið um töluverða fjárfestingu að ræða fyrir kaupandann.

Stendur þá eftir sú spurning hvernig fer um vexti og fullnustu kröfu um viðbótarvörugjald. Það er rétt 
sem kemur fram í umsögn tollstjóra að engar sjálfstæðar heimildir er í finna í lögum nr. 29/1993 til 
beitingar vaxta eða fullnustu í tilviki viðbótarvörugjalds.

Að mati ráðuneytisins væri rétt að bregðast við framangreindu með því að bæta við nýjum 
málsliðum á eftir 1. málsl. 7. mgr. 3. gr. og 2. málsl. c-liðar 4. gr., svohljóðandi: Krafan fellur í  
gjalddaga 10 dögum eftir dagsetningu úrskurðar um innheimtu eftirgefins vörugjalds. Eindagi er 
mánuði eftir gjalddaga. Um vexti fer skv. 125. gr. tollalaga.

Þá væri rétt að bæta eftirfarandi málslið við 7. mgr. 3. gr. og c-lið 4. gr.: Um fullnustu kröfunnar 
fer skv. 128 og 129. gr. tollalaga.


